
Sanatkumaraproktam Vishnuraksha Stotram

સનત્કુમારપ્રોક્તં વિષ્ણુરક્ષાસ્તોત્રમ્

અથવા કેશવાદ્યૈસ્તુ રક્ષાં કુર્યાત્પ્રયત્નતઃ ।
કેશવઃ પાતુ પાદૌ મે જઙ્ઘે  નારાયણોઽવતુ॥ ૧૧૪॥
માધવો મે કટિં  પાતુ ગોવિન્દો ગુહ્યમેવ ચ ।
નાભિં  વિષ્ણુશ્ચ મે પાતુ જઠરં મધુસૂદનઃ॥ ૧૧૫॥
ઊરૂ ત્રિવિક્રમઃ પાતુ હૃદયં પાતુ મે નરઃ ।
શ્રીધરઃ પાતુ કણ્ઠં ચ હૃષીકેશો મુખં મમ॥ ૧૧૬॥
પદ્મનાભઃ સ્તનૌ પાતુ શીર્ષં દામોદરોઽવતુ ।
એવં વિન્યસ્ય ચાઙ્ગેષુ  જપકાલે તુ સાધકઃ॥ ૧૧૭॥
નિર્ભયો જાયતે ભૂતવેતાલગ્રહરાક્ષસાત્ ।
પુનર્ન્યસેત્પ્રયત્નેન ધ્યાનં કુર્વન્સમાહિતઃ॥ ૧૧૮॥
પુરસ્તાત્કેશવઃ પાતુ ચક્રી જામ્બૂનદપ્રભઃ ।
પશ્ચાન્નારાયણઃ શઙ્ખી નીલજીમૂતસન્નિભઃ॥ ૧૧૯॥
ઊર્દ્ધ્વમિન્દીવરશ્યામો માધવસ્તુ ગદાધરઃ ।
ગોવિન્દો દક્ષિણે પાર્શ્વે ધન્વી ચન્દ્રપ્રભો મહાન્॥ ૧૨૦॥
ઉત્તરે હલધૃગ્વિષ્ણુઃ પદ્મકિઞ્જલ્કમસન્નિભઃ ।
આગ્નેય્યામરવિન્દાક્ષો મુસલી મધુસૂદનઃ॥ ૧૨૧॥
ત્રિવિક્રમઃ ખડ્ગપાણિર્નૈરૃત્યાં જ્વલનપ્રભઃ ।
વાયવ્યાં માધવો વજ્રી તરુણાદિત્યસન્નિભઃ॥ ૧૨૨॥
ઐશાન્યાં પુણ્ડરીકાક્ષઃ શ્રીધરઃ પટ્ટિશાયુધઃ ।
વિદ્યુત્પ્રભો હૃષીકેશ ઊર્દ્ધ્વે પાતુ સમુદ્ગરઃ॥ ૧૨૩॥
અધશ્ચ પદ્મનાભો મે સહસ્રાંશુસમપ્રભઃ ।
સર્વાયુધઃ સર્વશક્તિઃ સર્વાદ્યઃસર્વતોમુખઃ॥ ૧૨૪॥

સનત્કુમારપ્રોક્તં વિષ્ણુરક્ષાસ્તોત્રમ્

ઇન્દ્રગોપપ્રભઃ પાયાત્પાશહસ્તોઽપરાજિતઃ ।
સ બાહ્યાભ્યન્તરે દેહમવ્યાદ્દામોદરો હરિઃ॥ ૧૨૫॥
એવં સર્વત્ર નિશ્છિદ્રં નામદ્વાદશપઞ્જરમ્ ।
પ્રવિષ્ટોઽહં ન મે કિઞ્ચિદ્ભયમસ્તિ કદાચન॥ ૧૨૬॥
એવં રક્ષાં વિધાયાથ દુર્દ્ધર્ષો જાયતે નરઃ ।
સર્વેષુ નૃહરેર્મન્ત્રવર્ગેષ્વેવં વિધિર્મતઃ॥ ૧૨૭॥
ઇતિ નારદપુરાણે પૂર્વભાગે એકસપ્તતિતમાધ્યાયાન્તર્ગતં
સનત્કુમારપ્રોક્તં વિષ્ણુરક્ષાસ્તોત્રંસમાપ્તમ્ ।
બૃહન્નારદીયપુરાણ । પૂર્વભાગ । અધ્યાય ૭૧/૧૧૪-૧૨૬॥

